
KOMMUNIKATIV 
KOMPETENSIYANI 

RIVOJLANTIRISHDA 
PRAGMATIK MUAMMOLAR VA 

ULARNING YECHIMLARI

Maxmudova Nigoraxon Boyqo‘zi qizi
Namangan davlat universiteti tayanch doktoranti

Annotatsiya: Mazkur maqolada kommunikativ kompetensiyani rivojlantirishda yuzaga keladigan pragmatik muammolar 
va ularning yechimlari bo‘yicha ayrim fikr-mulohazalar bayon etilgan. Shuningdek, maqolada “kommunikativ kompeten-
siya” atamasi, uning rivojlanishiga to‘sqinlik qiluvchi pragmatik omillar hamda ularni bartaraf etishga oid ilmiy yonda
shuvlar tahlil qilingan. O‘qituvchilar pragmatik ko‘nikmalarni shakllantirish jarayonida o‘quvchilarga tilni real hayotiy vazi-
yatlarda qo‘llash imkoniyatini yaratish uchun samarali metod va yondashuvlardan foydalanishi lozim. Chunki o‘quvchilar 
grammatik jihatdan to‘g‘ri so‘zlash bilan bir qatorda madaniy va ijtimoiy kontekstni hisobga olib, aniq va samarali muloqot 
qilishni ham o‘rganishlari kerak.

Kalit so‘zlar: Kommunikativ kompetensiya, pragmatik muammo, pragmatik kompetensiya, rivojlanish, to‘siqlar, milliy 
ta’lim tizimi, islohotlar, pedagogik mahorat, nutq.
Abstract: This article examines pragmatic problems in the development of communicative competence and possible 
solutions to them. It also analyzes the concept of “communicative competence,” the factors hindering its development, 
and scientific approaches to overcoming these challenges. In teaching pragmatic skills, teachers are expected to apply 
effective methods and approaches that provide students with opportunities to use language in real-life contexts. Students, 
in addition to speaking grammatically correctly, must also learn to communicate clearly and effectively, taking into account 
cultural and social contexts.

Key words: Communicative competence, pragmatic problem, pragmatic competence, development, obstacles, national 
education system, reforms, pedagogical skills, speech.
Аннотация: В статье рассматриваются прагматические проблемы в развитии коммуникативной компетентности 
и возможные пути их решения. Также анализируются понятие “коммуникативная компетентность”, факторы, пре-
пятствующие её развитию, и научные подходы к их устранению. При формировании прагматических навыков 
преподаватели должны использовать эффективные методы и подходы обучения, создавая студентам условия 
для применения языка в реальных жизненных ситуациях. Студенты, помимо грамматически правильной речи, 
должны уметь ясно и эффективно общаться, учитывая культурный и социальный контекст.

Ключевые слова: Коммуникативная компетентность, прагматическая проблема, прагматическая компетент-
ность, развитие, препятствия, национальная система образования, реформы, педагогическое мастерство, речь.

KIRISH
Bugungi kunda dunyoning yetakchi mamlakatlari ta’lim tizimi tajribasini o‘rganish, tahlil qilish hamda milliy 

ta’lim tizimimizga mos bo‘lgan jihatlarini amaliyotga tatbiq etish bizdagi ta’lim tizimini jahon standartlari dara-
jasiga olib chiqishda juda muhimdir. Ta’lim sohasidagi islohotlarni amalga oshirishda dunyo va jamiyatda sodir 
bo‘layotgan barcha o‘zgarishlarni hisobga olish, shu asosda qilinadigan ishlarning mazmunini aniqlash ham 
dolzarb ahamiyat kasb etadi.

Til o‘rgatishda tilning pragmatik jihatlari ajralmas o‘rin tutadi. Pragmatik kompetensiya nafaqat til bilimlarini, 
balki ijtimoiy va madaniy kontekstda to‘g‘ri muloqot qilish qobiliyatini ham o‘z ichiga oladi. O‘qituvchilar prag-
matik ko‘nikmalarni shakllantirish jarayonida o‘quvchilarga tilni real hayotiy vaziyatlarda qo‘llash imkoniyatini 
yaratib berish uchun samarali o‘qitish metodlari va yondashuvlaridan foydalanishi lozim. Chunki o‘quvchilar 
grammatik jihatdan to‘g‘ri so‘zlash bilan birga, madaniy va ijtimoiy kontekstni ham hisobga olib, aniq va sama-
rali muloqot qilishni o‘rganishlari zarur.

Ijtimoiy va iqtisodiy hayot, fan va texnikaning jadal rivojlanishi natijasida deyarli barcha mamlakatlarda 
bolalar turli xil gadjetlar va internet ta’sirida ulg‘aymoqdalar. Bu bir tomondan ularning aqliy rivojlanishi va 
tafakkurining kengayishiga ijobiy ta’sir ko‘rsatsa, ikkinchi tomondan atrofdagilar va tengdoshlari bilan muloqot 
jarayonida ko‘rinmas to‘siqlarni yuzaga keltiradi. Chunki hozirgi davrda muloqotning yangi shakli – “onlayn 
muloqot” keng tarqalmoqda. “Onlayn muloqot”da turli tasvir va simvollardan keng foydalanilishi natijasida jonli 
muloqot uchun muhim bo‘lgan hissiyot, mimika, pantomimika va ta’sirchanlik kabi jihatlar ikkinchi planga tushib 
qoladi. Natijada esa bolalarda muloqotchanlik ko‘nikmalari sekin shakllanishi mumkin.

Shu bois bolalarni erkin va kreativ fikrlaydigan, atrofdagilar bilan qiynalmay muloqot qila oladigan, ona 
tilini sevadigan, o‘zligini anglaydigan, ma’naviy yetuk va o‘tkir zehn egalari qilib tarbiyalash muhim vazifalardan 
biridir. Ko‘zlangan maqsadga erishish uchun milliy o‘zligimiz timsoli hamda ma’naviyatimiz asosi bo‘lgan ona 
tiliga e’tiborni yanada kuchaytirish, uni rivojlantirish va boyitish uchun aniq vazifalarni belgilab olish zarur.

MAVZUGA OID ADABIYOTLAR SHARHI
Ingliz olimi A. Tenis kommunikativ kompetensiyani rivojlantirishda pragmatik muammolar haqida so‘z yuritar 

ekan, ushbu yondashuv o‘quvchilarning tilni kontekstual va madaniy jihatdan to‘g‘ri qo‘llashiga yordam berishini 
ta’kidlaydi [9]. K. Paluanova esa pragmatik kompetensiyani baholashda hozirgi o‘lchov vositalarining samara-
dorligini o‘rganadi [5]. Sh. A. Xodiyeva kommunikativ kompetensiyani rivojlantirishda o‘qituvchilarning metodik 
yondashuvlarining ahamiyatini yoritib, ularning o‘quvchilarga ijtimoiy va madaniy normalarni to‘g‘ri tushunishda 
ko‘mak berishiga alohida urg‘u beradi [6]. M. Tursunova kommunikativ kompetensiyani postmetod pedagogi-
kasi orqali rivojlantirishning samaradorligini ko‘rsatib, pragmatik muammolarni tizimli hal etishda muhim rol 
o‘ynashini ta’kidlaydi [10]. E. Sadikov esa O‘zbekistonda kommunikativ kompetensiyani rivojlantirish jarayonida 
uchraydigan pragmatik muammolarni va ularni hal qilish yo‘llarini o‘rganib, ushbu yondashuv o‘quvchilarning 
ijtimoiy anglash ko‘nikmalarini rivojlantirishdagi ahamiyatini tahlil qiladi [7].

Rus olimi V. Shchegolev fikricha, til o‘rganishda kommunikativ qobiliyatning shakllanishida pragmati-
kaning alohida o‘rni mavjud, chunki tizimli yondashuv o‘quvchilarning til malakalarini sinchkovlik bilan baholash 
imkonini beradi [8]. A. S. Ivanova pragmatika yordamida kommunikativ kompetensiyani rivojlantirishda metodik 
yondashuvlarni takomillashtirish zarurligini qayd etadi va bu jarayon o‘quvchilarga o‘zgaruvchan til muhiti 
sharoitida muvaffaqiyatli muloqot qilishga ko‘maklashishini ta’kidlaydi [2]. N. S. Novikova esa kommunikativ 
kompetensiyani rivojlantirishda pragmatik muammolarni ajratib ko‘rsatib, o‘quvchilarning tilni to‘g‘ri qo‘llashi 
uchun mavjud metodlarni qanday yaxshilash kerakligini muhokama qiladi [4].

TADQIQOT METODOLOGIYASI 
Tadqiqot metodologiyasi sifatida mazkur ishda asosan ilmiy adabiyotlarni tahlil qilish va ularni solishtirish 

usullaridan foydalanildi. Ma’lumotlar xalqaro ilmiy maqolalar, darsliklar hamda O‘zbekiston va xorijiy tadqiqot
chilarning izlanishlaridan olindi. Ularning asosiy g‘oyalari, yondashuvlari va natijalari qiyosiy tahlil qilinib, 
mavzuga oid umumiy xulosalar chiqarildi. Shuningdek, kommunikativ va pragmatik kompetensiya masalala-
rini o‘rganishda kuzatuv va mazmuniy tahlil metodlari qo‘llanildi. Olingan ma’lumotlar tizimlashtirilib, ularning 
amaliy ahamiyati va ilmiy asoslari aniqlab berildi. Shu orqali mavzuga oid mavjud muammolar va ularni hal etish 
yo‘llari ilmiy jihatdan umumlashtirildi.

TAHLIL VA NATIJALAR
“Kommunikativ kompetensiya” atamasi ilmiy adabiyotga D. Xayms tomonidan kiritilgan. O‘tgan asrning 

1960–1970-yillaridan boshlab tilni o‘rganishga oid dastlabki kompetensiyalar shakllana boshladi. Xususan, 
1972-yilda D. Xayms tomonidan “kommunikativ kompetensiya” tushunchasi fanga kiritilgan. Kompetensiya/
kompetentlik kategoriyalari tilni, ayniqsa, ikkinchi (ona tilidan tashqari) tilni o‘rganish nazariyasi va amaliyotida, 
boshqaruvda, rahbarlikda, menejmentda professionallik va muloqotni o‘rganishda keng qo‘llanila boshlandi. 
Kommunikativ kompetensiya – ijtimoiy vaziyatlarda ona tilida hamda xorijiy tilda samarali muloqotga kirisha 
olishni, muloqotda muomala madaniyatiga amal qilishni, ijtimoiy moslashuvchanlikni va hamkorlikda jamoada 
ishlash layoqatlarini shakllantirishni nazarda tutadi.

Bugungi kunga qadar “kommunikativ kompetensiya” tushunchasiga bir qancha chet ellik va mahalliy peda-
goglar turlicha ta’rif bergan. Masalan, rus pedagogi S. A. Gilmanova o‘z ilmiy faoliyatida nolingvistik fakultet 
talabalari chet tilidan kommunikativ kompetensiyasini rivojlantirishning pedagogik shartlarini tahlil qilib, ko‘plab 
ta’riflarni keltirgan.

M. Z. Biboletova chet tillarini o‘rganish nuqtayi nazaridan kommunikativ kompetensiyaning quyidagi tarkibiy 
qismlarini belgilaydi:

1.	 Nutqiy kompetensiya – nutq faoliyatining to‘rtta asosiy turi (gapirish, tinglash, o‘qish, yozish) bo‘yicha 
muloqot qobiliyatlarini rivojlantirish;

2.	 Til kompetensiyasi – o‘quv dasturiga muvofiq fonetik, imlo, leksik va grammatik vositalarni o‘zlashtirish, 
o‘rganilayotgan tilning lingvistik hodisalarini bilish hamda fikrni ona va chet tillarida ifodalashning turli usul-
larini o‘zlashtirish;

3.	 Ijtimoiy-madaniy kompetensiya (madaniyatlararo) – boshlang‘ich sinf o‘quvchilarining tajribasi, 
qiziqishlari va psixologik xususiyatlariga mos mavzular asosida o‘rganilayotgan tilda muloqot qiluvchi 
mamlakatlarning madaniyati, an’analari va voqeliklari bilan tanishish, shuningdek, madaniyatlararo muloqot 
nuqtayi nazaridan o‘z mamlakatini va uning madaniyatini ifodalash qobiliyatini shakllantirish;

4.	 Kompensatorlik kompetensiyasi – axborotni qabul qilish va uzatishda til vositalari yetishmagan vazi-
yatda muammoli holatdan chiqib ketish ko‘nikmasini shakllantirish. Bu jarayon o‘quvchilarda o‘z-o‘zini 
boshqarish, tashkilotchilik, kamtarlik, talabchanlik, jamoada ishlash, faollik va kreativlik kabi fazilatlarni 
tarbiyalaydi.

Moghaddam, Murray va Mirfendereski kommunikativ kompetensiyani rivojlantirishda pragmatik 
muammolarni o‘rganib, ushbu yondashuv o‘quvchilarning pragmatik ko‘nikmalarini samarali rivojlantirishga 
qanday ta’sir qilishini tahlil qilgan [3]. Ularning tadqiqotlariga ko‘ra, pragmatik muammolar kommunikativ kompe-
tensiyani rivojlantirish jarayonini tizimli tashkil etishga to‘sqinlik qiladi va o‘qituvchilarga o‘quvchilarning kommu-
nikativ kompetensiyasini samarali rivojlantirishda qiyinchilik tug‘diradi.

Kommunikativ kompetensiyaning muhim tarkibiy qismlaridan biri pragmatik kompetensiya bo‘lib, u til vosi-
talarining ijtimoiy va madaniy kontekstda qanday ishlatilishini anglashni o‘z ichiga oladi. Afsuski, til o‘rganuv
chilarda aynan shu sohada muammolar tez-tez uchraydi. Ushbu maqolada kommunikativ kompetensiyani 
rivojlantirish jarayonida yuzaga keladigan pragmatik muammolar va ularning samarali yechimlari tahlil qilinadi.

Pragmatik muammolar, odatda, quyidagi holatlarda yuzaga keladi:

1.	 Kontekstga mos bo‘lmagan so‘zlashuv. O‘quvchi yoki talaba nutqni grammatik jihatdan to‘g‘ri tuzadi, 
biroq vaziyatga mos kelmaydigan iboralarni qo‘llaydi (masalan, rasmiy vaziyatda norasmiy muomala 
qilish).

2.	 Iltifot va madaniyat farqlarini tushunmaslik. Har bir tilning o‘ziga xos madaniy konteksti mavjud. 
Masalan, ingliz tilidagi “Could you please...?” iborasi odobli so‘rov sanalsa, boshqa madaniyatlarda bu 
to‘g‘ridan-to‘g‘ri buyruqqa o‘xshab ko‘rinishi mumkin.

3.	 Ironiya va kinoyani anglamaslik. Pragmatik kompetensiyasi past bo‘lgan o‘quvchi kinoya, istehzo yoki 
yumoristik ifodalarni so‘zma-so‘z tushunadi, bu esa noto‘g‘ri talqinlarga olib keladi.

4.	 Nutq aktlarini farqlamaslik. Masalan, buyruq, maslahat, so‘rov va taklif kabi nutq aktlarini kontekstga 
qarab farqlay olmaslik.

Kommunikativ kompetensiyani, xususan, pragmatik jihatdan rivojlantirish uchun quyidagi metodlar sama-
rali hisoblanadi:

a)	 Autentik materiallardan foydalanish. Film, serial, podkast va tabiiy suhbatlardan olingan parchalar orqali 
real hayotdagi muomalani kuzatish va tahlil qilish pragmatik bilimni oshiradi.

b)	 Rol o‘ynash mashqlari (role-play). O‘quvchilarga turli ijtimoiy vaziyatlar berilib, ularda qanday muomala 
qilishni mashq qilish orqali kontekstga mos tilni tanlash ko‘nikmasi shakllanadi.

c)	 Madaniyatlararo taqqoslash (cross-cultural comparison). Biror ibora yoki nutq aktining ona tilida va 
o‘rganilayotgan tildagi qo‘llanishini taqqoslash orqali pragmatik tafovutlar o‘rganiladi.

d)	 Metapragmatik mashqlar. Talabalarga iboralarning qachon, qayerda va kimga nisbatan qo‘llanishini 
muhokama qilish topshiriqlari beriladi.

e)	 Xatoliklarni tahlil qilish. O‘quvchilarning pragmatik xatolarini tahlil qilib, ularga sabab va yechimlarni 
tushuntirish keyingi safar ularni oldini olishga yordam beradi.

XULOSA VA TAKLIFLAR
Kommunikativ kompetensiyaning muhim tarkibiy qismi bo‘lgan pragmatik kompetensiyani rivojlantirish til 

o‘rganishda muhim bosqich hisoblanadi. Ushbu sohadagi muammolar – kontekstga mos kelmagan so‘zlashuv, 
madaniyatlararo farqlarni anglamaslik va ironiyani to‘g‘ri tushunmaslik – o‘z vaqtida samarali metodlar 
yordamida bartaraf etilishi mumkin.

Til o‘rgatuvchilarning asosiy vazifasi shundaki, ular dars jarayonida nafaqat grammatik bilimlarni, balki 
kommunikativ hamda madaniy jihatlarni ham rivojlantirishga alohida e’tibor qaratishlari zarur. Faqat shunda-
gina til o‘rganish jarayoni samarali bo‘ladi va o‘rganuvchi yangi til muhitida o‘zini erkin hamda ishonchli tutishni 
o‘rganadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

